Brodyr a chwiorydd.
(Llythyr Paul at y Colosiaid_29)

12 Mae Epaffras yn anfon ei gyfarchion – un arall o'ch plith chi sy’n was i’r Meseia Iesu. Mae bob amser yn gweddïo’n daer drosoch chi, ac yn gofyn i Dduw eich gwneud chi’n gryf ac aeddfed, ac yn gwbl hyderus eich bod yn gwneud beth mae Duw eisiau. 13 Dw i’n dyst ei fod e'n gweithio'n galed drosoch chi a'r Cristnogion sydd yn Laodicea a Hierapolis. 14 Mae ein ffrind annwyl, doctor Luc, a Demas hefyd, yn anfon eu cyfarchion. 15 Cofiwch fi at y brodyr a'r chwiorydd yn Laodicea, a hefyd at Nymffa a'r eglwys sy'n cyfarfod yn ei thŷ hi. 
16 Ar ôl i'r llythyr yma gael ei ddarllen i chi, anfonwch e ymlaen i Laodicea i’w ddarllen i’r gynulleidfa yno. A gwnewch yn siŵr eich bod chi’n darllen y llythyr anfonais i yno. (4:12-16)
Yma eto dyn ni’n gweld mai pobl sy’n gwneud eglwys; bob math o bobl, o bob math o lefydd. Pobl go iawn, o gig a gwaed, ydy’r bobl yma, nid cymeriadau dychmygol mewn stori fel Harry Potter neu Artemis Fowl. Roedd eu gwreiddiau nhw mewn lle go iawn, ar amser penodol mewn hanes.

Glywson ni am Epaffras reit ar gychwyn yr astudiaethau. Roedd o’n dod o Colosae, ac mae’n debyg mai fo ddywedodd wrth y Colosiaid am Iesu. Er ei fod yn bell oddi wrthyn nhw, roedd Paul yn pwysleisio wrth y Colosiaid fod Epaffras yn meddwl amdanyn nhw drwy’r amser. Roedd Paul ac Epaffras yn dymuno’r un peth i Gristnogion Colosae,

gofyn i Dduw eich gwneud chi’n gryf ac aeddfed, ac yn gwbl hyderus eich bod yn gwneud beth mae Duw eisiau
Luc: Doctor Luc oedd yn gyfrifol am ofalu am iechyd Paul. Roedd o’n agos at Paul ac unwaith eto dyn ni’n gweld bod Paul yn caru ei gyd-Gristnogion. (2 Timotheus 4:11)
Demas: Ychydig amser ar ôl hyn trodd Demas ei gefn ar Iesu Grist (2 Timotheus 4:10); dechreuodd garu ‘pethau’r byd yma’  (arian, statws ayyb) yn fwy nag oedd o’n caru Iesu. (Yn naturiol felly, fe adawodd Demas Paul hefyd.)  

Nymffa: Dyma’r unig sôn am Nymffa yn y Testament Newydd. Roedd y Cristnogion cyntaf yn cyfarfod yn nhai ei gilydd, ac mae’n amlwg fod yna eglwys yn cyfarfod yn nhŷ Nymffa. Mae’n gam eitha mawr hyd yn oedd heddiw i wahodd criw o bobl i’ch tŷ chi... cymaint mwy o gam oedd o ddwy fil o flynyddoedd yn ôl pan oedd Cristnogion yn cael eu herlid yn agored.
Roedd Laodicea a Hierapolis yn weddol agos i Colosae* ac roedd yna Gristnogion yn cyfarfod yn y ddau le. Er fod Paul yn garcharor yn Rhufain roedd ei feddwl o (ac Epaffras) gyda Christnogion eraill, lle bynnag oedden nhw. Roedd perthynas agos rhwng y Cristnogion cynnar yma a’i gilydd. Felly mae’n amlwg fod yna rwydwaith o bobl, a bod llythyrau yn croesi môr a thir i gadw Cristnogion mewn cysylltiad â’i gilydd. Roedden nhw’n annog ei gilydd, codi calon ei gilydd a helpu ei gilydd. Roedd y cyfeillgarwch yma yn deillio o ufudd-dod i Iesu Grist – roedden nhw’n caru ei gilydd am ei fod Ef yn gynta wedi eu caru nhw. 
Gallwn ninnau wneud yr un peth. Mae yna ddigon o Gristnogion mewn angen yn agos aton ni – yn sâl mewn ysbytai neu’n dioddef mewn rhyw ffordd neu’i gilydd. Ar draws y byd mae na ddigon o Gristnogion sydd angen ein gweddïau a’n help (arian fel arfer, i’r arbenigwyr allu gwneud eu gwaith i’w helpu yn effeithiol).

Gjenkins *Roedd Laodicea tua 10 milltir i’r gorllewin o Colosae. Roedd Hierapolis tua 6 milltir i’r gogledd o  Laodicea.

